
ABSTRAK 

 

 

 

Orang Asli merupakan golongan minoriti yang terdapat di Semenanjung Malaysia. Sistem 

Torrens yang diamalkan oleh Malaysia melalui Kanun Tanah Negara 1965 hanya memberi 

kepentingan terhadap tanah yang didaftarkan di Pejabat Pendaftaran Tanah, manakala tanah 

saka Orang Asli yang diwarisi dari generasi ke generasi tidak termasuk dalam sistem 

pendaftaran. Objektif kajian ini adalah (1) Mengenalpasti konflik yang berlaku akibat 

daripada pengambilan tanah Orang Asli yang terlibat, (2) Menganalisis kesan pengambilan 

tanah terhadap masyarakat Orang Asli yang terlibat dan (3) Menjelaskan usaha penyelesaian 

konflik pengambilan tanah Orang Asli yang terlibat. Bagi mencapai objektif kajian ini, 

kaedah kualitatif telah digunakan melalui kaedah temubual semi struktur. Temubual ini telah 

dijalankan ke atas lima belas responden utama daripada pihak berkepentingan iaitu enam 

orang Tok Batin dan Penolong Batin bagi setiap kampung yang terlibat, dua pegawai 

daripada pejabat tanah Negeri Johor dan Selangor, tiga pegawai daripada Jabatan Kemajuan 

Orang Asli , seorang pegawai daripada Suruhanjaya Hak Asasi Malaysia (SUHAKAM), 

seorang wakil badan bukan kerajaan iaitu Persatuan Orang Asli Semenanjung Malaysia , dan 

seorang ahli akademik. Hasil kajian mendapati bahawa terdapat konflik di antara masyarakat 

Orang Asli, konflik di antara Orang Asli dan Pihak Berkuasa serta konflik di antara agensi 

kerajaan Negeri dan Persekutuan. Kesan pengambilan tanah dapat dilihat melalui kesan 

terhadap sosiobudaya, persekitaran dan ekonomi masyarakat Orang Asli yang terlibat. 

Kaedah penyelesaian bagi pengambilan tanah Orang Asli yang terlibat adalah melalui 

rundingan, bayaran pampasan, menggunakan saluran mahkamah, Dasar Pemberi Milikan 

Tanah Orang Asli oleh Jabatan Kemajuan Orang Asli dan Inkuiri Nasional oleh Suruhanjaya 

Hak Asasi Kemanusiaan Malaysia.  

ABSTRACT 

 

 

 

In Peninsular Malaysia, Indigenous people are minority ethnic. Torrens system that has been 

practiced by Malaysia government through the National Land Code 1965 is only gives 

priority to the land registered at Land Registry, while the land of indigenous peoples that 

inherited from generation before is not included in the land registration system. The 

objectives of this study were (1) Identify the conflict of involved Aboriginal land acquisition, 

(2) analyze the impact of land acquisition to indigenous communities and (3) describe the 

efforts taken to settle the conflict of indigenous people land acquisition. Qualitative methods 

were used through semi-structured interviews to achieve the objectives of this study. The 

interviews were conducted on fifteen major respondents from stakeholders such as six Tok 

Batin (leader) and assistant of Tok Batin for each village, two officials from the land office of 

Johor and Selangor state, three officers from Department of Orang Asli, an officer from the 

Commission of Rights Foundation of Malaysia (SUHAKAM), a representative of non-

governmental organizations, namely the Association of Orang Asli of Peninsular Malaysia, 

and an academician. The findings indicate that there is a conflict among the indigenous 

peoples, conflict between Aboriginal and Authorities as well as the conflict between state and 

federal government agencies. The impact of land acquisition can be seen through the change 

of indigenous socio-cultural, environmental and economic. The solution for indigenous land 

acquisition is through consultation, compensation, using the channel of court, Land Tenure 

Policy of the Orang Asli by the Department of Orang Asli and national inquiry by the Human 

Rights Commission of Malaysia. 

BAB I  

 

 

 

PENDAHULUAN 

 

1.1 Pendahuluan 

 

Orang Asli merupakan sebahagian daripada anggota masyarakat Malaysia. 

Masyarakat Orang Asli mempunyai hak dan  keistimewaan tersendiri seperti yang 

terkandung di dalam Akta Orang Asli 1954 (Akta 134), dan Perlembagaan 

Persekutuan Malaysia. Orang Asli telah dikategorikan kepada 3 suku kaum utama 

iaitu Melayu-Asli, Negrito dan Senoi di mana setiap suku ini dipecahkan kepada 6 

suku kaum (JAKOA, 2012). Istilah Orang Asli sering digunakan bagi 

menggambarkan kumpulan etnik yang mempunyai ciri-ciri unik dari segi sejarah, 

identiti, budaya, bahasa dan agama yang tersendiri. Terdapat pelbagai definisi bagi 

menggambarkan keunikan dan kepentingan kaum ini di seluruh dunia oleh Persatuan 

Bangsa-Bangsa Bersatu (PBB), Pertubuhan Buruh Antarabangsa (ILO), Bank Dunia 

dan Bank Pembangunan Asia (SUHAKAM, 2013). 

 Orang Asli mempunyai hubungan yang rapat dengan tanah dan sumber 

semulajadi yang terdapat di sekitar kawasan mereka. Tanah dan sumber semulajadi 

ini bukan sahaja merupakan sumber rezeki tetapi membentuk budaya, pengetahuan 

tradisi dan seterusnya menjadi identiti yang unik bagi masyarakat Orang Asli di 

Malaysia. Pengiktirafan hak milik masyarakat Orang Asli terhadap tanah adalah 

penting bagi memberi peluang kepada pembangunan dan kesinambungan budaya 

serta pengetahuan tradisi masyarakat Orang Asli (SUHAKAM, 2013). 

 Tanah adalah sumber utama bagi semua hidupan yang terletak di muka bumi. 

Ia menyediakan tempat perlindungan, makanan dan sumber air kepada semua 

makhluk hidup. Peningkatan jumlah penduduk dunia telah menyebabkan tanah 

menjadi sumber yang terhad dan menjadi semakin berharga. Tanah juga boleh 

menjadi simbol terhadap status, kuasa dan harta melalui kawalan ke atas tanah (FAO, 

2005). 

 

1.2 Latar Belakang Kajian 

 

Sejak tahun 1950, perbincangan mengenai hak asasi  dan pembangunan masyarakat 

Orang Asli telah giat dijalankan pada peringkat antarabangsa. Ini adalah kerana 

pentadbiran dan pengurusan berkaitan masyarakat Orang Asli adalah berbeza 

mengikut setiap negara. Konvesyen 107 Organisasi Buruh Antarabangsa (ILO) 

Mengenai Orang Asli telah menggalakkan setiap pemerintah negara untuk 

melibatkan Orang Asli di dalam projek pembangunan negara dan telah menyediakan 

panduan mengenai perlindungan Orang Asli (SUHAKAM, 2013) 

  Konvesyen 169 Organisasi Buruh Antarabangsa bukan sahaja mengiktiraf 

hak Orang Asli terhadap tanah tempat tinggal mereka, malah konvesyen ini turut 

mengiktiraf hak Orang Asli untuk menguruskan kawasan persekitaran mereka, hak 

untuk menggunakan sumber semulajadi yang terdapat di kawasan mereka, 

mengiktiraf kedudukan undang-undang adat dan mengiktiraf perwakilan daripada 

masyarakat Orang Asli di dalam sebarang urusan yang berkaitan masyarakat Orang 

Asli (SUHAKAM, 2013). 

  Namun, pada tahun 1970, Orang Asli dilihat mencabar semula dasar ini dan 

membuat tuntutan bahawa kehidupan mereka tidak terletak di tangan pemerintah 

tetapi adalah berdasarkan kepada pilihan mereka. Mereka menuntut hak mereka 

untuk mendapatkan kebebasan politik, sosial, budaya dan juga ekonomi. Kini, Orang 

Asli telah mendapat  sokongan daripada organisasi bukan kerajaan (NGO) dan 

komuniti antarabangsa  yang telah mengiktiraf Orang Asli sebagai pemilik yang sah 

bagi tanah, kawasan dan sumber yang berada di persekitaran mereka sehingga 

diwujudkan panduan di peringkat antarabangsa bagi melindungi kepentingan dan 

memberi pengiktirafan kepada Orang Asli (Colchester, et al., 2001).   

Pengambilan tanah Orang Asli di Malaysia sering berlaku akibat daripada 

pembangunan yang dijalankan di kawasan mereka melalui aktiviti pembalakan dan 

perladangan, kuari, perlombongan dan juga pembinaan kawasan perumahan 

(SUHAKAM, 2013). Selain itu, pengambilan tanah di kawasan Orang Asli juga 

berlaku untuk kegunaan umum seperti yang termaktub di dalam Akta Pengambilan 

Tanah 1960 dengan tujuan untuk pembinaan lebuhraya, kawasan tadahan air, 

pewartaan sebagai kawasan rizab hutan, kawasan taman Negara dan kawasan taman 

Negeri menjadi punca kepada berlakunya konflik di antara Orang Asli dan juga 

Pihak Berkuasa Negeri (SUHAKAM, 2013).  

Proses transformasi yang melanda kawasan perkampungan Orang Asli 

seringkali dijadikan isu perdebatan dalam usaha ke arah mencapai kesejahteraan 

masyarakat ini. Hal ini kerana proses tersebut mampu memberi impak positif dan 

juga negatif kepada Orang Asli termasuklah dari aspek sosio ekonomi mereka. 

Aspek sosio ekonomi tersebut termasuklah berkenaan aspek guna tenaga, demografi, 

pekerjaan, dan organisasi formal (A. Aziz, 2001). Pembangunan yang dijalankan 

untuk menghasilkan impak yang positif kadangkala menghasilkan impak negatif atas 

sebab perancangan yang lemah dan ketidaksediaan komuniti untuk menerima proses 

pembangunan tersebut (A.Aziz, 2001).  

 

1.3 Permasalahan Kajian 

 

Pembangunan tanah yang dijalankan oleh pihak kerajaan di kawasan tanah Orang 

Asli telah menimbulkan konflik di antara pihak yang terlibat dan masyarakat Orang 

Asli (SUHAKAM, 2013). Keadaan ini telah menyebabkan Orang Asli telah 

kehilangan tempat tinggal dan kawasan pencarian sumber hutan bagi menyara 

kehidupan mereka. Sistem Torrens yang diamalkan oleh Malaysia melalui Kanun 

Tanah Negara 1965 hanya memberi kepentingan terhadap tanah yang didaftarkan di 

Pejabat Pendaftaran Tanah, manakala tanah adat Orang Asli yang diwarisi dari 

generasi ke generasi tidak termasuk dalam sistem pendaftaran mengikut undang-

undang tanah Malaysia (Hamid& Harun& Ali, 2011).  

 Kerajaan Negeri berkuasa untuk mengambil semula sebarang tanah termasuk 

tanah yang didiami oleh Orang Asli melalui Akta Pengambilan Tanah 1960 dengan 

tujuan untuk pembangunan untuk kesejahteraan umum seperti pembinaan sekolah, 

jalan raya dan sebagainya. Orang Asli hanya dianggap sebagai penyewa terhadap 

tanah dan tiada hak milik secara individu diberikan kepada mereka berdasarkan Akta 

Orang Asli 1954 (Akta 134) (Hamid, et al., 2011).  Mahkamah Tinggi Johor dalam 

kes Adong bin Kuwau telah memutuskan hak Orang Asli terhadap tanah perlu 

diputuskan mengikut tradisi Orang Asli, dan Adong hanya layak  diberi pampasan 

terhadap kehilangan sumber kehidupan dan bukan berasaskan nilai tanah (Hamid, et 

al., 2011). 

  Cotula & Mayers, (2009) telah menyatakan di dalam kajiannya bahawa 

negara Cameroon, Guyana, Indonesia, Malaysia dan Republic Kongo telah 

menetapkan bahawa semua tanah yang tidak di daftarkan di bawah sistem 

pendaftaran tanah telah menjadi tanah kepunyaan negeri tersebut. Ini telah 

menyebabkan sebilangan besar tanah Orang Asli yang tidak berdaftar atau di uruskan 

secara institusi adat tidak diiktiraf hakmilik Orang Asli sebaliknya ia merupakan 

tanah milik kerajaan di bawah sistem undang-undang tanah negara. Di dalam kajian 

ini juga, negara Brazil dan Cameroon telah menunjukkan peningkatan untuk 

mempergiatkan pendaftaran hakmilik tanah secara individu atau kelompok dan 

mengiktiraf  hakmilik tanah adat Orang Asli di negara mereka. 

  Konflik pengambilan tanah sering kali menjadi penyumbang kepada masalah 

kekurangan makanan, peluang kehidupan yang terhad, dan kemiskinan (FAO, 2005). 

Pengiktirafan hakmilik terhadap tanah perlu dipertimbangkan dalam menjalankan 

pembangunan terutamanya bagi kawasan luar bandar. Perkara ini memerlukan 

kerjasama daripada semua pihak termasuk daripada pihak kerajaan dalam menangani 

masalah pemilikan tanah yang hendak dibangunkan (FAO, 2005). Kes Mabo di 

Australia telah menjadi rujukan bagi Orang Asli di seluruh dunia dalam usaha untuk 

mendapatkan pengiktirafan hakmilik terhadap tanah yang diusahakan dan kawasan 

adat mereka. Selain itu, konflik pengambilan tanah juga berlaku di benua Afrika 

yang melibatkan di antara penduduk Orang Asli dan pihak pemerintah (FAO, 2005). 

 

1.4 Persoalan Kajian 

 

Kajian ini dijalankan bagi menjawab kepada persoalan kajian yang berikut: 

1)  Apakah bentuk konflik yang berlaku akibat daripada pengambilan tanah 

masyarakat Orang Asli yang terlibat? 

2) Apakah kesan yang berlaku akibat daripada pengambilan tanah Orang 

Asli yang terlibat ? 

3) Bagaimanakah kaedah penyelesaian konflik di antara pihak berkuasa 

negeri dan masyarakat Orang Asli yang terlibat akibat daripada 

pengambilan tanah? 

 

1.5 Objektif Kajian 

 

Matlamat kajian ini dijalankan bagi mengetahui isu dan permasalahan mengenai 

pemilikan dan pengambilan tanah Orang Asli yang berlaku di Negeri Johor dan 

Selangor. Oleh itu, objektif kajian yang terdapat di dalam kajian ini adalah untuk: 

 

1) Mengenalpasti konflik yang berlaku akibat daripada pengambilan tanah 

Orang Asli yang terlibat. 

2) Menganalisis kesan pengambilan tanah terhadap masyarakat Orang Asli yang 

terlibat. 

3) Menjelaskan usaha penyelesaian konflik pengambilan tanah Orang Asli yang 

terlibat. 

 

1.6 Skop Kajian 

 

Kajian ini telah dijalankan di tiga buah perkampungan Orang Asli iaitu 

perkampungan Kg Orang Asli Peta yang terletak di negeri Johor dan dua buah 

kampung yang terletak di negeri Selangor iaitu Desa Temuan dan Kg Orang Asli 

Bukit Tampoi. Perkampungan Orang Asli ini telah dipilih kerana kawasan tersebut 

telah terlibat dengan proses pengambilan tanah di kawasan tersebut dengan tujuan 

pembangunan untuk kepentingan awam seperti yang dinyatakan di dalam Akta 

Pengambilan Tanah 1960. Responden yang terlibat di dalam kajian ini adalah terdiri 

daripada wakil masyarakat Orang Asli , wakil agensi jabatan kerajaan yang terlibat 

seperti Jabatan Kemajuan Orang Asli, Pejabat Tanah/Daerah bagi negeri Johor dan 

Selangor, Suruhanjaya Hak Asasi Manusia Malaysia (SUHAKAM), Perbadanan 

Perlindungan Hidupan Liar dan Taman Negara (PERHILITAN), badan bukan 

kerajaan (NGO) iaitu Persatuan Orang Asli Semenanjung Malaysia (POASM), dan 

ahli akademik daripada Universiti Kebangsaan Malaysia. Kaedah temubual  telah 

dilakukan sepanjang kajian dilakukan bagi mengenalpasti konflik yang berlaku 

akibat pengambilan tanah Orang Asli yang terlibat, menganalisis kesan pengambilan 

tanah terhadap masyarakat Orang Asli yang terlibat serta menjelaskan usaha 

penyelesaian konflik pengambilan tanah Orang Asli yang terlibat.  

 

1.7 Kepentingan Kajian   

 

Kajian terhadap isu pengambilan tanah terutamanya mengenai tanah adat atau 

“saka” dapat memberikan satu dapatan yang penting dalam memahami aspek sosial 

dan budaya yang diamalkan oleh masyarakat Orang Asli yang terdapat di 

Semenanjung Malaysia. Sumbangan kajian ini dapat menambah kepada bidang 

pengetahuan mengenai Orang Asli, perundangan yang berkaitan dengan tanah dan 

Orang Asli serta memberi pemahaman sebenar mengenai kedudukan Orang Asli dan 

tanah saka dari segi undang-undang. Kajian ini memaparkan keadaan sebenar 

berkaitan dengan pengambilan tanah Orang Asli bagi masyarakat Orang Asli yang 

terdapat di negeri Johor dan Selangor. Kajian ini memaparkan bentuk konflik yang 

berlaku, kesan pengambilan tanah terhadap masyarakat Orang Asli yang terlibat serta 

kaedah penyelesaian bagi pengambilan tanah Orang Asli yang terlibat. Kesamarataan 

hak Orang Asli di Malaysia diharap dapat dilaksanakan apabila kesemua lapisan 

masyarakat Malaysia memahami dan menghormati hak Orang Asli sebagaimana hak-

hak yang dinikmati bersama bagi warganegara Malaysia yang lain. 

1.8 Organisasi Tesis 

 

Kajian ini disusun mengikut aturan serta turutan bab–bab bagi memudahkan serta 

melancarkan kajian kes ini.  

Bab 1 

Bab 1 adalah bab pengenalan. Di dalam bab ini, permasalahan kajian, persoalan 

kajian, objektif kajian, skop kajian dan kepentingan kajian telah dinyatakan. Segala 

komponen di atas dijadikan sebagai satu garis panduan agar bidang kajian penulisan 

ini menetapi skop serta kehendak Universiti Tun Hussein Onn Malaysia. 

Bab 2 

Bab 2 membincangkan mengenai hasil kajian perpustakaan yang telah dilakukan. 

Maklumat-maklumat yang berkaitan dengan tajuk ini diperoleh melalui buku, jurnal, 

kertas seminar, tesis, surat khabar, internet dan sebagainya. Maklumat yang telah 

diperoleh melalui kajian perpustakaan ini diolah semula bagi memudahkan 

pemahaman mengenai isu pengambilan tanah dengan lebih mendalam. Kajian 

perpustakaan ditulis berdasarkan kepada kerangka teori kajian sebagai panduan agar 

penulisan sentiasa terarah dan tidak tersasar daripada objektif dan matlamat asal 

kajian ini. Huraian kerangka teori adalah melibatkan kepada isu yang timbul serta 

masalah yang dihidapi oleh Orang Asli dalam menuntut hak pemilikan dan pampasan 

terhadap tanah. Bab ini juga membincangkan kesan-kesan terhadap masyarakat 

Orang Asli akibat daripada pengambilan tanah. Selain itu, langkah penyelesaian bagi 

pengambilan tanah  dan matlamat kajian turut dibincangkan dalam bab ini. 

Bab 3 

Bab 3 menghuraikan mengenai mengenai kaedah kajian yang digunakan bagi 

mendapatkan maklumat semasa penyelidik berada di lapangan. Kaedah temubual, 

pemerhatian dan analisis dokumen telah digunakan semasa menjalankan kajian ini. 

Pensampelan kajian juga ditentukan bagi membolehkan data yang diperoleh 

mewakili populasi yang dikaji.  

Bab 4 

Bab 4 menerangkan mengenai hasil kajian objektif pertama iaitu bentuk konflik  

yang berlaku akibat daripada pengambilan tanah Orang Asli. Hasil data yang 

diperoleh daripada lapangan dibentangkan di dalam bab ini. 

 

Bab 5 

Bab 5 membincangkan mengenai hasil kajian objektif kedua iaitu kesan yang berlaku 

akibat pengambilan tanah Orang Asli yang terlibat. Data yang telah diperoleh 

melalui temubual dan pemerhatian dibentangkan di dalam bab ini. 

Bab 6 

Bab 6 menerangkan mengenai hasil kajian objektif ketiga iaitu kaedah yang telah 

dilakukan bagi mengatasi konflik pengambilan tanah di kawasan Orang Asli. Kaedah 

penyelesaian yang telah dilakukan dibentangkan dan dibincangkan di dalam bab ini.  

Bab 7 

Bab 7 merupakan bahagian cadangan dan juga langkah penyelesaian yang 

bersesuaian dikemukakan oleh pengkaji sebagai usaha dalam menyelesaiakan konflik 

pengambilan tanah Orang Asli terutama kawasan saka yang berlaku di dalam 

Malaysia. Cadangan kajian lanjutan juga disyorkan berdasarkan kepada hasil 

penemuan kajian yang telah dijalankan. 

 

1.9 Kesimpulan 

 

Bab 1 adalah merujuk kepada pengenalan bagi latar belakang kajian ini, 

permasalahan kajian ditentukan. Skop kajian ini juga diterangkan di mana kajian ini 

dijalankan di dua buah negeri iaitu Johor dan Selangor. Selain itu, kepentingan kajian 

serta organisasi tesis ini juga diterangkan di dalam Bab 1 bagi menerangkan 

mengapa kajian ini dilakukan dan bagaimana persembahan kajian ini akan dibuat 

oleh penyelidik. Seterusnya, di dalam bab 2 akan membincangkan mengenai sorotan 

karya yang berkaitan dengan isu pengambilan tanah Orang Asli yang telah berlaku.  

